
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
দূর পথে জন্ম নিয়ে


 


দূর পথে জন্ম নিয়ে রহিতাম যদি আমি—কাফিরের ছেলে।

সবুজ শাখার মত সেইখানে মানুষের হৃদয় স্বচ্ছল,

অত্তারের অবসরে শান্ত হয়ে আছে সেই আকাশের তল,

বুক থেকে আমাদের আজিকার পৃথিবীর ফাস খুলে ফেলে

সেইখানে বসে যদি রহিতাম বালকের মতাে অবহেলে!

সেইখানে কোনােদিন এই চূর্ণ পৃথিবীর কোনাে কোলাহল

কেউ গিয়ে শােনেনাকো;—শুদ্ধ হয়ে ধরণীর সমুদ্রের জল

যেই সাধ পূর্ণ করে অন্ধকার আকাশের নক্ষত্রেরে পেলে।



আমিও তেমন ক’রে অসহিষ্ণু হৃদয়ের অন্বেষণ ভুলে,

সেই দূর আকাশের আলাে আর আঁধারের সাথে এক হ’য়ে

রহিতাম সেইখানে জীবনেরে শিশুর মতন বুকে তুলে।

কাফির ছেলের মতাে রহিতাম সে অনেক অবসর ল’য়ে;

জন্মতাম যদি আমি দূর পথে সকল শৃঙ্খল খুলে-খুলে,

প্রভাতের সমুদ্রের শাদা ফেনা—স্বচ্ছল জলের মতাে ব’য়ে!

		 এই পাতা শেষ সম্পাদিত হয়েছে ০৩:৪৪টার সময়, ৩০ ডিসেম্বর ২০২১ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

